
Tifsira tas-simboli użati

*** Proċedura ta’ approvazzjoni

***I Proċedura leġiżlattiva ordinarja (l-ewwel qari)

***III Proċedura leġiżlattiva ordinarja (it-tielet qari)

(It-tip ta’ proċedura jiddependi mill-bażi legali proposta mill-abbozz ta’ att.)

ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW

dwar il-proposta għal deċiżjoni tal-Kunsill dwar il-konklużjoni ta' Protokoll għall-
Ftehim Ewro-Mediterranju li jistabbilixxi Assoċjazzjoni bejn il-Komunitajiet Ewropej u 
l-Istati Membri tagħhom, minn naħa waħda, u r-Renju tal-Marokk, min-naħa l-oħra, 
fir-rigward ta’ Ftehim Qafas bejn l-Unjoni Ewropea u r-Renju tal-Marokk dwar il-
prinċipji ġenerali għall-parteċipazzjoni tar-Renju tal-Marokk fil-programmi tal-Unjoni
(12712/2010 – C7-0430/2010 – 2010/0125(NLE))

(Approvazzjoni)

Il-Parlament Ewropew,

– wara li kkunsidra l-abbozz ta' deċiżjoni tal-Kunsill (12712/2010),

– wara li kkunsidra l-Ftehim Ewro-Mediterranju li jistabbilixxi Assoċjazzjoni bejn il-
Komunitajiet Ewropej u l-Istati Membri tagħhom, minn naħa waħda, u r-Renju tal-
Marokk, min-naħa l-oħra, fir-rigward ta’ Ftehim Qafas bejn l-Unjoni Ewropea u r-Renju 
tal-Marokk dwar il-prinċipji ġenerali għall-parteċipazzjoni tar-Renju tal-Marokk fil-
programmi tal-Unjoni (12711/2010),

– wara li kkunsidra t-talba għal approvazzjoni preżentata mill-Kunsill skont l-Artikolu 217 u 
l-Artikolu 218(6)(a) u l-Artikolu 218(8), it-tieni subparagrafu, tat-Trattat dwar il-
Funzjonament tal-Unjoni Ewropea (C7–0430/2010),

– wara li kkunsidra l-Artikolu 81 u l-Artikolu 90(7) tar-Regoli ta’ Proċedura tiegħu,

– wara li kkunsidra r-rakkomandazzjoni tal-Kumitat għall-Affarijiet Barranin (A7–
0000/2011),

1. Jagħti l-approvazzjoni tiegħu għall-konklużjoni tal-protokoll;

2. Jagħti istruzzjonijiet lill-President tiegħu biex jgħaddi l-pożizzjoni tal-Parlament lill-
Kunsill u lill-Kummissjoni, kif ukoll lill-gvernijiet u lill-parlamenti tal-Istati Membri u 
tar-Renju tal-Marokk.

NOTA SPJEGATTIVA

Fl-okkażjoni tal-Kunsill ta’ Assoċjazzjoni tat-13 ta’ Ottubru 2008, l-Unjoni Ewropea u r-
Renju tal-Marokk adottaw “Dokument konġunt UE-Marokk dwar it-tisħiħ tar-relazzjonijiet 
bilaterali/Statut Avvanzat”. Dan id-dokument jikkonferma l-objettivi tal-Istatut Avvanzat, 
mogħti mill-UE b’reazzjoni għall-aspirazzjonijiet espressi mill-Marokk bil-ħsieb li s-sħubija 
tiegħu mal-UE tiġi approfondita. L-objettivi tiegħu huma bbażati fuq kunsiderazzjoni aħjar 
tal-prijoritajiet strateġiċi rispettivi taż-żewġ naħat u integrazzjoni gradwali tal-Marokk fis-Suq 
Intern. 

It-tibdil profond li għaddej minnu l-Mediterran tan-Nofsinhar wara r-rivoluzzjoni Tuneżina u 
l-avvenimenti li seħħew wara fil-pajjiżi ġirien jitlob li l-UE tappoġġa aktar l-aspirazzjonijiet 
tal-popli tagħhom ladarba dawn huma kondiviżi mill-mexxejja tagħhom. 

Ir-Renju tal-Marokk ilu impenjat għal bosta snin fi proċess ta’ riformi politiċi, ekonomiċi u 
soċjali globali. L-UE dejjem appoġġat l-isforzi magħmula mill-Marokk biex jimplimenta l-
programm tiegħu ta’ riformi. L-Istatut Avvanzat juri r-rieda komuni li jiġi appoġġat il-proċess 
ta’ riformi mniedi mill-pajjiż, akkumpanjat minn djalogu strutturat u onest fejn id-drittijiet tal-
bniedem huma element essenzjali. Dan id-djalogu għandu jkompli u jiġi intensifikat fil-qafas 
tas-samits UE-Marokk, tal-Kunsilli ta’ Assoċjazzjoni u tas-Sottokumitat “Drittijiet tal-
Bniedem, Demokratizzazzjoni u Governanza”.

L-Istatut Avvanzat tal-Marokk issa jestendi l-kamp ta’ kooperazzjoni bilaterali għal oqsma li 
ma kinux previsti mill-Ftehim ta’ Assoċjazzjoni, iffirmat fl-1996 fil-qafas tal-Proċess ta’ 
Barċellona. F’din il-perspettiva ġdida, id-djalogu politiku u strateġiku, stabbilit għas-samits 
bilaterali UE-Marokk u oqfsa oħra ta’ laqgħat ad hoc u ta’ natura bilaterali, juri l-importanza 
politika li ż-żewġ naħat jagħtu lir-relazzjonijiet ta’ bejniethom. Il-kooperazzjoni politika u 
strateġika qed issir ukoll fl-isfond ta’ dinamika ta’ approfondiment tal-kooperazzjoni 
ekonomika u finanzjarja, bi qbil mal-objettivi tal-politika Ewropea tal-Viċinat. 

Il-prinċipji ġenerali tal-PEV u l-Pjan ta’ Azzjoni tal-Politika tal-Viċinat, li ġie adottat b’mod 
konġunt f’Lulju 2005, nedew fażi ġdida fir-relazzjoni bilaterali, billi offrew lill-Marokk il-
possibilità li jintegra ruħu b’mod gradwali fis-Suq Intern tal-UE. L-Istatut Avvanzat 
jikkonferma din l-għażla strateġika; joffri l-possibilità tal-parteċipazzjoni fil-ħidma tal-
aġenziji Komunitarji u tal-programmi Komunitarji; u jipprevedi appoġġ finanzjarju xieraq 
b’reazzjoni għall-firxa u għan-natura ambizzjuża ta’ din l-evoluzzjoni. F’din il-perspettiva, l-
UE se tagħti attenzjoni partikolari biex jiġi żgurat li l-politiki kollha tal-Marokk jibbenefikaw 
minnhom ir-reġjuni kollha tal-pajjiż, kif ukoll is-Saħara tal-Punent. 

Il-Protokoll għall-Ftehim ta’ Assoċjazzjoni Ewro-Mediterranju bejn l-UE u l-Marokk, dwar il-
prinċipji ġenerali għall-parteċipazzjoni tar-Renju tal-Marokk fil-programmi tal-Unjoni, 
jirrappreżenta fażi deċiżiva fir-relazzjoni bilaterali. Jawtorizza lill-Marokk jipparteċipa fil-
programmi Komunitarji kollha attwali u futuri li huma miftuħa għalih. Din il-prespettiva 
ġdida hija konsistenti mal-objettivi tal-politika l-ġdida ta’ viċinat tal-UE. 

Il-Protokoll huwa att ta’ appoġġ u ta’ inkoraġġiment qawwi mill-UE għall-isforzi magħmula 
mill-Marokk biex jintensifika r-riformi li saru u jibda oħrajn futuri, billi jiggarantixxi l-

parteċipazzjoni effettiva taċ-ċittadini tiegħu. L-elezzjonijiet leġiżlattivi li se jsiru fil-25 ta’ 
Diċembru 2011 f’kundizzjonijiet li jiżguraw rata akbar ta’ parteċipazzjoni għandhom ikunu 
pass importanti fil-proċess ta’ riforma kostituzzjonali u demokratika li l-Marokk huwa 
impenjat fih.


